
Z A P I S N I K 
sa Prve konstituirajuće sjednice Doma naroda Parlamentarne skupštine 

Bosne i Hercegovine, održane 04. decembra 1998. godine, u Sarajevu 
 
  
 Sjednica je počela u 13,00 sati. 
 Sjednicom predsjedava gospodin Petar Majić. 
 Predsjedavajući je pozdravio sve prisutne a posebno predstavnike 
Vijeća ministara Bosne i Hercegovine, predstavnike međunarodne zajednice, 
predstavnike  medija i čestitao novim delegatima kojima će biti verificiran 
mandat. 
 Prije početka rada predsjedavajući je konstatirao da sjednici prisustvuje 
15 delegata, te da Dom može punovažno odlučivati. 
 Zatim je predsjedavajući za današnju sjednicu predložio sljedeći 
 

D N E V N I    R E D: 
 

1. Izbor Verifikacione komisije 
2. Verifikacija mandata delegata 
3. Davanje svečane izjave 
4. Izbor predsjedavajućeg i zamjenika predsjedavajućeg Doma 

naroda Parlamentarne skupštine Bosne i Hercegovine. 
 
 Nakon predloženog dnevnog reda Mirsad Ćeman, ne želeći da 
interveniše na predloženi dnevni red jer je on usaglašen, predložio je 
novoizabranom rukovodstvu da na narednoj sjednici Doma u što skorije 
vrijeme bude razmatrana Platforma za Madridsku konferenciju. 
 Predsjedavajući je nakon toga dao na glasanje predloženi dnevni red i 
konstatovao da je jednoglasno usvojen. 
 Rad sjednice nastavljen je po usvojenom dnevnom redu. 
 
Ad.1. Izbor Verifikacione komisije 
  
 U Verifikacionu komisiju su predloženi i jednoglasno izabrani sljedeći 
delegati: 
 - Mirsad Ćeman - ispred Kluba bošnjačkih delegata 
 - Momir Malić - ispred Kluba srpskih delegata 
 - Pero Madžar - ispred Kluba hrvatskih delegata. 
 Predsjedavajući je dao pauzu za održavanje sjednice Verifikacione 
komisije. 

Ad.2. Verifikacija mandata delegata 
 
 Izvještaj ispred Verifikacione komisije podnio je Mirsad Ćeman. 
Predloženo je, ali ne jednoglasno, da se verificira mandat slijedećim 
delegatima, i to: 
 - iz reda srpskog naroda: Ljubičić Drago, Malić Momir, Pajić Đoko, 
Tošić Momir i Ristić Ristan; 
 - iz reda bošnjačkog naroda: Čampara Avdo, Ćeman Mirsad, Herceg 
Mugdin, Šarčević Ismet i Žigić Izet; 
 - iz reda hrvatskog naroda: Madžar Pero, Marković Pero, Šoljić 
Vladimir i Zorić Vinko. 
 Za peti mandat iz reda hrvatskog naroda prijedlog Komisije je, ali ne 
jednoglasan, da se verificira kad se izbor petog delegata izvrši u skladu sa 
obavezujućim instrukcijama i odlukama Ureda Visokog predstavnika. 
 Nakon pauze na zahtjev Kluba hrvatskih delegata delegatima se 
obratio Vinko Zorić obrazloživši da je izbor petog delegata iz reda hrvatskog 
naroda izvršen u skladu sa Ustavom Federacije Bosne i Hercegovine i  
zatražio  od predstavnika Ureda Visokog predstavnika da se obrati i pojasni u 
čemu je izbor petog delegata iz reda hrvatskog naroda  Dragana Vrdoljaka 
protivan članu 15. tačka 35d) Pravila i propisa Privremene izborne komisije. 
 Nakon pauze i sastanka Kluba hrvatskih delegata sa predstavnikom 
Ureda Visokog predstavnika, predsjednik Kluba hrvatskih delegata 
uvažavajući Visokog predstavnika gospodina Carlosa Westendorpa, a 
poštujući volju hrvatskog naroda u Bosni i Hercegovini predložio je ovom 
Domu da verificira 14 (četrnaest) mandata u Domu naroda Parlamentarne 
skupštine Bosne i Hercegovine. 
 Predsjedavajući je dao na izjašnjavanje prijedlog Verifikacione komisije 
da se verifikuju mandati sljedećim delegatima: 
 Iz Federacije Bosne i Hercegovine 
 - iz reda bošnjačkog naroda: Avdo Čampara, Mirsad Ćeman, Mugdin 
Herceg, Ismet Šarčević i Izet Žigić; 
 - iz reda hrvatskog naroda: Pero Madžar, Pero Marković, Vladimir 
Šoljić i Vinko Zorić: 
 Iz Republike Srpske 
 - iz reda srpskog naroda: Drago Ljubičić, Momir Malić, Đoko Pajić, 
Momir Tošić i Ristan Ristić. 
 Nakon glasanja predsjedavajući je konstatovao da je uz jedan uzdržan 
glas verificiran mandat za 14 (četrnaest) delegata Doma naroda 
Parlamentarne skupštine Bosne i Hercegovine. 
 
Ad.3.Davanje svečane izjave 
 
 Prije prelaska na ovu tačku dnevnog reda Momir Tošić je dao inicijativu 
da se ubuduće poboljša tekst svečane izjave, jer je ovakva inicijativa 
podržana i na Predstavničkom domu Parlamentarne skupštine Bosne i 
Hercegovine. 
 Predsjedavajući je nakon toga pozvao delegate da pročitaju i potpišu 
tekst svečane izjave. 

Ad.4. Izbor predsjedavajućeg i zamjenika predsjedavajućeg Doma 
          naroda Parlamentarne skupštine Bosne i Hercegovine 
 
 Predsjedavajući je obrazložio usaglašen stav Kolegija po kome prvi 
mandat predsjedavajućeg u novom sazivu treba da obavlja predstavnik 
hrvatskog naroda, prvi zamjenik predsjedavajućeg iz reda bošnjačkog naroda 
i drugi zamjenik predsjedavajućeg iz reda srpskog naroda, obzirom da je 
funkcija predsjedavajućeg rotirajuća svakih 8 (osam) mjeseci. 
 Zatim su predloženi kandidati: 
 - za predsjedavajućeg Doma naroda iz reda hrvatskog naroda 
predložen je Vladimir Šoljić; 
 - za prvog zamjenika predsjedavajućeg iz reda bošnjačkog naroda 
predložen je Izet Žigić; 
 - za drugog zamjenika predsjedavajućeg iz reda srpskog naroda 
predložen je Drago Ljubičić. 
 Nakon pojedinačnog glasanja predsjedavajući je konstatovao da je 
Dom naroda Parlamentarne skupštine Bosne i Hercegovine potrebnom 
većinom glasova izabrao predsjedavajućeg i zamjenike predsjedavajućeg. 
 Predsjedavajući je  čestitao novoizabranom rukovodstvu Doma naroda, 
a zatim novoizabrani  predsjedavajući gosp. Vladimir Šoljić je preuzeo 
vođenje sjednice, zahvalivši  se na izboru i ukazanom povjerenju, kao i 
njegovi zamjenici Izet Žigić i Drago Ljubičić. 
 
 Sjednica je završena u 15,35 sati. 
 Magnetofonski snimak sjednice čini sastavni dio zapisnika. 
 
  
                                                                               PREDSJEDAVAJUĆI 
                                                                                   DOMA NARODA 
 PARLAMENTARNE SKUPŠTINE BIH 
                                                                              mr. Vladimir Šoljić, s.r. 
 
 
  
 
 
 


